
					ఈ పుట అచ్చుదిద్దబడ్డది
లుబ్ధావ: పంతులుగారూ చదవండి. 
రామప్ప: (చదువుచున్నాడు)



           శ్రీ వేదమూర్తులైన బ్రహ్మశ్రీ లుబ్ధావధానులుగారికి - త|| 

           మీకు విశేష వయస్సు లేదనీ మధ్యవర్తులు మభ్యపరచినందున మేము మీ సంబంధం 

           చేసుకోవడంకు నిశ్చయించుకున్నాము. అయితే మీరు చాలా ముసలివాళ్లని మాకు 

           తెలిసినందున, మీ సంబంధం మానివేయడమైనది - గనక, మీరు వేరే సంబంధం 

           చూచుకోవచ్చును. మీరు మరి యెవరినీ యీలాగు దగాచేయ్యరని నమ్ముతాను.

                                                                           అగ్నిహోత్రావధాన్లు వ్రాలు.




లుబ్ధావ: ముసలివాడనటోయి వీడమ్మ కడుపుకాల్చా. 

మీనాక్షి: మరేమిటి కాకపోతే - అగ్నిహోత్రావధానులు తగినశాస్తి చేశాడు. యిపుడు పెళ్లేందుకు లేకపోతే. 

లుబ్ధావ: అంతా నానోట్లో గడ్డిపెట్టేవారే. 

రామప్ప: అమ్మీ - ఆడవాళ్లకీ వూసెందుకు అవతలికి వెళ్లూ,



(మీనాక్షి వ్రేళ్ళు విరచి వెళ్లిపోవును. )





యిది మించిపోతే వచ్చిన బాధేమిటి. అగ్నిహోత్రావధాన్లకు సిగ్గువచ్చేటట్టు దీనితాత 

సంబంధం మరివకటి చూస్తాను. 




లుబ్ధావ: నా మాటవిని మరి యీ విషయమై మీరు శ్రమపడవద్దు. యీ ఖర్చు తప్పిపోయినదని సంతోషిస్తున్నాను. 

రామప్ప: ఖర్చో, ఖర్చో అనీ యేడుస్తావు. నీ కూతురు సంసారం కొల్లబెట్టేస్తూవున్నది. ధాన్యం అమ్ముతుంది గదా? నాటి గందరగోళం అప్పుడు హెడ్డు కనిష్టీబుకు మూడువందలు దీమ్మరించకపోతే నిలబడ్డ మానాన్న అరదండాలు వేసేసునుగదా - యెప్పటికయినా యిది నీ పీకలమీదికి వున్నది. నీవు పెళ్ళి చేసుకుంటే నీవూ నీ పెళ్లామూ ఖులాసాగా వుండి దానిని వేరే కాపురం బెట్టవచ్చు. యిదీ యవరినైనా తీసుకుపారిపోతుంది. 

లుబ్ధావ: చవకగా కుదిరేటట్టయితే మరవక సంబంధం చూడండి. 

రామప్ప: పన్నెండు వందలకు కుదురుస్తాను - సమాధానమేనా? 

లుబ్ధావ: వెయ్యికి కుదిరిస్తే మహాయుక్తంగా వుంటుంది.



గురుజాడలు

కన్యాశుల్కము - తొలికూర్పు

"https://te.wikisource.org/w/index.php?title=పుట:Gurujadalu.pdf/202&oldid=253479" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 29 అక్టోబరు 2018న 14:22కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

